
ABSTRAK 

Kualiti pengajaran dan pembelajaran dalam bilik darjah menjadi salah satu penentu 
kecemerlangan pendidikan murid di sekolah. Guru sebagai pelaksana kurikulum 
perlulah melaksanakan pengajaran dan pembelajaran berkesan untuk memastikan 
matlamat pendidikan dicapai. Amalan komuniti pembelajaran profesional merupakan 
anjakan paradigma dalam senario pendidikan Malaysia yang dilaksanakan untuk 
memastikan profesionalisme dan kompetensi guru terus meningkat. Di bawah 
program Jurulatih Pakar Penambahbaikan Sekolah+ (SISC+ ), pelbagai program 
seperti kajian pelajaran dan bimbingan rakan guru sebaya dilaksanakan untuk 
membudayakan lagi amalan ini. Justeru itu, kajian ini mengkaji pengaruh 
pelaksanaan kajian pelajaran dan bimbingan rakan guru sebaya terhadap amalan 
komuniti pembelajaran profesional di sekolah-sekolah berprestasi rendah. Kajian ini 
memberi fokus terhadap guru-guru di bawah bimbingan SISC+ di sekolah-sekolah 
rendah berprestasi rendah di negeri Sabah. Selain itu, pengaruh penyederhanaan 
ciri-ciri demografi Uantina dan tempoh pengalaman mengajar) turut dikaji. Populasi 
kajian melibatkan guru-guru di sekolah-sekolah berprestasi rendah di negeri Sabah 
iaitu seramai 234 orang. Saiz sampel kajian adalah 147 orang yang dipilih 
menggunakan persampelan rawak berstrata. Kajian ini menggunakan pendekatan 
kuantitatif dengan kaedah tinjauan melalui pengedaran borang soal selidik melalui e
mel. Data kajian dianalisis secara deskriptif dan inferensi menggunakan IBM SPSS 
Statistics 23.0 dan SmartPLS 3.2.7. Dapatan kajian menunjukkan bahawa guru 
mempersepsikan kajian pelajaran dan komuniti pembelajaran profesional dengan 
tinggi tetapi sederhana untuk bimbingan rakan guru sebaya. Kajian pelajaran dan 
bimbingan rakan guru sebaya mempunyai hubungan yang positif dan signifikan 
dengan komuniti pembelajaran profesional. Jantina dan tempoh pengalaman 
mengajar bukan penyederhana yang signifikan dalam kajian ini. Kajian pelajaran dan 
bimbingan rakan guru sebaya dapat menerangkan 44.8% varians dalam komuniti 
pembelajaran profesional. Bagi kajian lanjut, model struktural kajian yang diperolehi 
sekarang perlu diperluaskan lagi dengan memasukkan peranan program-program 
lain untuk membudayakan komuniti pembelajaran profesional. Dapatan kajian 
diharap dapat digunakan untuk melonjakkan lagi prestasi sekolah-sekolah kurang 
berprestasi di negeri Sabah. Implikasi dapatan kajian ini menegaskan sumbangan 
kajian pelajaran dan bimbingan rakan guru sebaya dalam membudayakan komuniti 
pembelajaran professional. 

ABSTRACT 

THE INFLUENCE OF LESSON STUDY AND PEER COACHING ON 

PROFESSIONAL LEARNING COMMUNITY PRACTICES IN LOW 

PERFORMING SCHOOLS IN SABAH, MALAYSIA 

The teaching and learning quality in the classroom is one of the determinants of 
educational excellence of the pupils in school. Teacher as the curriculum implementer 
needs to deliver effective teaching and learning to ensure that the educational goals 
are attained. The professional learning community practice is a paradigm shift in the 
education scenario in Malaysia/ which is implemented to ensure professionalism and 
competence of teachers continue to increase. Under the School Improvement 
Specialist Coach+ (SISC +) program/ numerous programs such as lesson study and 
peer teacher coaching are implemented to inculcate the professional learning 
community practice. Therefore/ this study investigated the influence of the 
implementation of lesson study and peer teacher coaching towards professional 
learning community practice particularly in low performing schools. This study 
focused on English teachers under the supervision of SJSC + in low achieving schools 
in Sabah. Other than that the moderating effect of demographic characteristics 
(gender and length of teaching experience) was also examined. The population of 
this study comprised of 234 teachers in low performing schools. The sample size was 
147 teachers selected using stratified random sampling. This study used a 
quantitative approach with survey through questionnaire distribution via e-ma11. Data 
of this study were descriptively and inferentially analyzed using IBM SPSS Statistics 
23. O and SmartPLS 3.2. 7. Findings showed that teachers perceived lesson study and
professional learning community highly but only moderately for peer coaching.
Lesson study and peer coaching had positive and significant relationships with
professional learning community. Gender and teaching experience were not
significant moderators in this study. Lesson study and peer coaching can explain
44.8% of variance in professional learning community. For further stud½ the attained
structural model in this study needs to be expanded to include the role of other
programs to culturalize professional learning commuity. Findings of this study is
hoped to be used to increase the performance of low performing schools in Sabah.
The research implication stressed the contribution of lesson study and peer coaching
in enculturing the professional learning community.

BAB 1 

PENGENALAN 

1.1 Pendahuluan 

Bab ini memberikan penerangan tentang latar belakang kajian dan pernyataan 

masalah yang menumpukan kepada rasional mengapa kajian pelajaran, bimbingan 

rakan guru sebaya dan pengaruhnya terhadap amalan komuniti pembelajaran 

profesional dipilih sebagai fenomena yang dikaji. Objektif dan soalan kajian juga 

dinyatakan untuk menjelaskan skop kajian ini. Seterusnya, hipotesis kajian 

dibangunkan berdasarkan bukti-bukti kajian empirikal yang lepas. Kepentingan 

kajian juga dibincangkan bagi menjelaskan manfaat daripada pelaksanaan kajian ini 

kepada pihak-pihak yang berkepentingan. Istilah-istilah penting dalam kajian ini juga 

telah diberikan definisi secara operasional. Batasan kajian dinyatakan bagi 

menjelaskan sejauh mana skop kajian ini dilaksanakan. Penyampaian maklumat 

dalam bab ini memberikan gambaran jelas tentang halatuju kajian ini. 

1.2 Latar Belakang Kajian 

Sejak mantan Perdana Menteri Malaysia, Tun Dr. Mahathir Mohammad menyuarakan 

matlamat Malaysia mencapai status negara maju menjelang tahun 2020 melalui 

Wawasan 2020 pada tahun 1991, segala jentera pentadbiran kerajaan telah 

digerakkan ke arah merealisasikan wawasan ini. Kementerian Pendidikan Malaysia 

juga telah mengorak langkah untuk mewujudkan pusat kecemerlangan pendidikan 

di rantau Asia dan di peringkat global pada abad ke-21 ini. Pelbagai aktiviti 

penambahbaikan dan pengurusan kualiti menyeluruh telah dilaksanakan agar 

Malaysia mencapai status pendidikan bertaraf dunia di kaca mata dunia (Kementerian 

Pendidikan Malaysia, 2006). 



Perubahan dalam sistem pendidikan adalah perlu untuk merealisasikan hasrat 

kerajaan bagi meningkatkan kualiti pendidikan di Malaysia. Perubahan merupakan 

suatu perkara yang sentiasa berlaku dalam organisasi kerana sifat kedinamikan 

organisasi itu sendiri. Carnall (1991) menyatakan bahawa perkara yang pasti berlaku 

dalam mana-mana organisasi adalah perubahan. Perubahan dalam pendidikan 

merupakan hasil daripada desakan pelbagai faktor seperti globalisasi, perkembangan 

teknologi komputer, internet dan multimedia, persaingan yang semakin kuat dan 

keperluan gunatenaga yang berasaskan pengetahuan (knowledge worke0 k-workef). 

Revolusi pendidikan melibatkan transformasi kurikulum di peringkat sekolah 

rendah dan menengah. Kulanz Salleh (2010) menjelaskan bahawa transformasi 

dalam bidang kurikulum ini selaras dengan matlamat sekolah dalam memainkan 

peranan untuk menyediakan para pelajar agar mereka dapat mengisi kekosongan 

pekerjaan yang khusus dan lebih dari itu. Selain itu, sekolah merupakan tempat yang 

berfungsi untuk memberikan didikan yang sempurna dan lengkap demi menjamin 

dan membolehkan pelajar sendiri memberi sumbangan yang signifikan terhadap 

kemajuan diri, masyarakat dan negara. Selaras dengan Falsafah Pendidikan 

Kebangsaan, kurikulum pendidikan perlu mempunyai wasilah yang dapat 

menumpukan kepada proses memperkembangkan potensi individu dari pelbagai 

aspek. 

Pengurusan perubahan secara terancang adalah tugas yang sukar 

memandangkan kuasa yang mempengaruhi perubahan dan hasilnya adalah dinamik 

dan kompleks. Idea perubahan secara teorinya memang mudah diterima tetapi 

pengamalnya agak sukar memandangkan banyak faktor perlu dipertimbangkan yang 

mana mungkin menggalak atau menghalang proses perubahan terancang berkenaan 

(Razzaq, 2012). Kejayaan pelaksanaan perubahan di sekolah bergantung kepada 

kesediaan dan keupayaan warga sekolah khususnya dalam kalangan guru untuk 

menerima, menyesuai dan melaksanakan perubahan-perubahan berkenaan. Ini 

kerana guru-guru merupakan tenaga pelaksana utama kepada perubahan

perubahan yang dirancang. 

Bidang Keberhasilan Utama Negara (NKRA) dan Bidang Keberhasilan Ekonomi 

Negara (NKEA) menjadi agenda penting yang diperkenalkan melalui Pelan 

Transformasi Kerajaan untuk menyahut cabaran ini. Bagi merealisasikan hasrat 

menjadikan Malaysia sebagai sebuah negara maju menjelang tahun 2020, adalah 

amat penting untuk melaksanakan anjakan dan transformasi dalam bidang 

pendidikan kerana anak-anak merupakan modal insan terpenting dalam usaha 

memacu masa hadapan negara. Inisiatif pendidikan yang berkualiti bukan suatu 

perkara yang mudah kerana memerlukan usaha bersepadu dan komitmen yang jitu 

daripada semua pihak khususnya yang berada dalam Kementerian Pendidikan itu 

sendiri. Justeru itu, Pelan Induk Pembangunan Pendidikan (PIPP) (KPM, 2013) telah 

dilaksanakan pada tahun 2006 sehingga 2010 dan kemudiannya disambung dengan 

Pelan Pembangunan Pendidikan Malaysia (PPPM) sehingga tahun 2023. PPPM telah 

dibahagikan mengikut dua gelombang perubahan, GTP1.0 (bermula tahun 2010 

hingga 2012) dan GTP2.0 (2013 - 2025). 

Kementerian Pendidikan Malaysia (KPM) telah dan sedang melakukan 

beberapa perubahan dan pembaharuan sepertimana termaktub dalam NKRA 

berkaitan pendidikan yang mampu mengangkat pindah martabatnya ke tahap yang 

lebih tinggi serta menyumbang ke arah merealisasikan hasrat negara untuk menjadi 

negara maju pada tahun 2020. Banyak program transformasi pendidikan yang telah 

dirancang dan dilaksanakan oleh kerajaan di mana salah satu daripadanya ialah 

program Transformasi Pejabat Pendidikan Daerah melalui program Rakan 

Penambahbaikan Sekolah+ atau School Improvement Partners+ (SIP+) dan 

Jurulatih Pakar Penambahbaikan Sekolah+ atau School Improvement Specialist 

Coach+ (SISC+ ). 

Transformasi pendidikan dalam bentuk pelaksanaan program SISC+ 

dirancang oleh Pejabat Pendidikan Daerah dan dilaksanakan oleh guru-guru, dan 

dengan itu, merekalah agen perubahan yang bertanggungjawab menjayakan 

transformasi pendidikan ini. Program SISC+ ini membantu guru-guru untuk 

melaksanakan lagi tugas-tugas pengajaran dan pembelajaran di dalam bilik darjah 

yang lebih berkesan. Program ini merupakan suatu penyelesaian yang dapat 

membantu guru mempertingkatkan kualiti pengajaran dan pembelajaran mereka di 

dalam bilik darjah dan dengan itu, menyumbang secara signifikan kepada 

kecemerlangan sekolah. Pelaksanaan program ini juga bertujuan membudayakan 

pembelajaran profesional dan seterusnya mewujudkan komuniti pembelajaran 

profesional di sekolah. 

Melalui GTP2.0 iaitu pada tahun 2013, satu lagi perubahan besar telah berlaku 

dalam persada pendidikan negara di mana Kementerian Pendidikan Malaysia telah 

memperkenalkan program SISC+. Ini merupakan salah satu inisiatif kerajaan dalam 

PPPM di bawah Program Transformasi Pejabat Pendidikan Daerah yang dilaksanakan 

secara berperingkat di 16 buah negeri di seluruh Malaysia pada gelombang yang 

pertama. Negeri Kedah dan Sabah telah dipilih secara rawak sebagai negeri perintis 

untuk pelaksanaan program ini. SISC+ bertujuan untuk mengurangkan jumlah 

sekolah yang berada pada band 5, 6 dan 7 iaitu sekolah-sekolah berprestasi rendah 

di Malaysia kepada sifar (KPM, 2013). 

Selain itu, tujuan utama SISC+ adalah untuk memperbaiki dan meningkatkan 

kualiti pengajaran dan pembelajaran guru yang dibimbing oleh SISC+ khususnya 

guru-guru matapelajaran teras iaitu Bahasa Melayu, Bahasa Inggeris dan Matematik 

melalui perbincangan dan pemantauan dalam bilik darjah. Usaha ini diharap dapat 

memberi impak yang baik terhadap penguasaan dan pencapaian murid-murid 

khususnya di sekolah-sekolah berprestasi rendah di Malaysia. Pelbagai program yang 

dilaksanakan oleh SISC+ seperti kajian pelajaran (lesson study, LS) dan bimbingan 

rakan guru sebaya (peer coaching, PC) dapat menyumbang kepada a ma Ian komuniti 

pembelajaran profesional (professional learning community practices, PLC) di sekolah 

(Halijah, 2014). Sokongan profesional melalui SISC+ kepada guru-guru yang 

terpencil di sekolah masing-masing memastikan kualiti pengajaran dan pembelajaran 

dapat dipertingkatkan. Pengenalan program SISC+ ini juga memperbaharui peranan 

program SISC sebelum ini. Pengenalan SISC+ dapat menggantikan jurulatih sedia 

ada dan mengurangkan peringkat ini daripada lima kepada tiga, sekaligus 

mengurangkan kemungkinan berlakunya ketirisan. 

Di dalam PPPM (KPM, 2013), pelbagai usaha telah dilaksanakan untuk 

meningkatkan kualiti pendidikan di negara ini termasuklah kualiti pengajaran dan 

